
Martxoak 8 Emakumeen Nazioarteko Eguna dela eta Errenteriako Udalaren  Adierazpen Instituzionala (Bildu. PSE-EE, EAJ-PNV, Ezker Anitza eta PPren aldeko botoekin)
Emakumeen Nazioarteko Egunean badaukagu zer ospatu eta zer aldarrikatu. Baina, batez ere, nabarmendu nahi ditugu, krisialdiaren aitzakian, botere ekonomiko eta politikoak hartzen ari diren erabakiek pertsonen bizitzetan eta bereziki emakumeengan dauzkaten ondorio lazgarriak, urteetako borrokaren bitartez irabazitako eskubideak galtzeko arriskuan jarriz.

Ekonomiaren oinarrian etxeko lanak eta zaintza-lanak dauden arren, ezkutuan geratzen dira, sozialki ez dira errekonozitzen eta ez dira behar bezala ordaintzen. Lan-estatusa bera ukatu egiten die, nahiz eta jakin bizitzaren oinarria direla, lan-indarra sortu eta mantentzen duten lanak direlako.

Eta ekonomiaren, aberastasunaren eta lanaren kontzeptuak finantzen munduarekin, lan ordainduarekin, lan-“produktiboa”rekin lotzen dira, guztiaren erdigunean jarriz.

Etxeko lanen eta zaintza-lanen ardura nagusiki emakumeei ezartzen zaiela kontuan izanda bakarrik uler daiteke emakumeek lan-merkatuan duten leku marjinala eta esplotazio bikoitza. Lanmerkatuan emakumeek gizonezkoek baino %36,2 gutxiago kobratzen dute. Lanaldi partzialetan dauden %80,9 emakumeak dira. Lan-merkatuak emakumeak bigarren mailako langile gisa erabiltzen ditu, haien lekua, nagusiki, etxean dagoela defendatzen duelako. Egoera hau gainditzeko beharra inoiz baino ageriago agertzen zaigu, bizitza ekonomiaren erdigunean jarri ahal izateko, zaintza-lanak errekonozitzeko, sexuaren araberako lan-banaketarekin bukatzeko, bizitza duinak bizi ahal izateko.

Emakumeen bizi-baldintzez ari garelarik, ezin ahaztu indarkeria matxista. Indarkeria matxista sistema patriarkalaren adierazpide bat da, adierazpiderik edo ondoriorik larriena. 2014An 5 emakume hil ditu indarkeria matxistak. Indarkeria matxista salbuespeneko gertakizun bat ez den neurrian eta gure egunerokotasunean bizi dugun neurrian, lehen mailako arazoa da guretzat.

Azkenik, ezin dugu ahaztu Partidu Popularrak bere parlamentuko talde politikoaren bitartez abortuaren kontrarreformaren mehatxua mantentzen duela. Mugimendu feministarekin batera euskal jendartearen gehiengo batek egindako borrokari esker erreformak ez aurrera egitea lortu bagenuen ere, momentu honetan parlamentuko Partidu Popularraren taldeari eskatu diote aldaketa atzerakoiak planteatu ditzala. Hau da, 16 eta 17 urteko emakumeei autonomía eta askatasuna ukatu nahi diete guraso edo zaintzaileen baimenik gabe abortatu ahal izateko. Hau guztia kontutan izanda, Errenteriako udaleko hautetsiok, emakume eta gizon askeen gizarte baten alde lan egiten jarraitzeko konpromisoa hartu nahi dugu:

1. Gure herrian biolentziarik gabeko bizitza bizitzeko eremua izateko bitartekoak jarriz.

2. Emakume elkarte eta mugimendu feministarekin elkarlana bultzatuz.

3, Gure herriko emakumeak bizitzea merezi duten bizitza duinak izateko politikak garatuz.

Martxoaren 8an gure herrian mugimendu feministak deituriko manifestazioarekin bat egiten dugu.

